
ТАҚРИЗИ
муассисаи пешбар - Донишгоҳи байналмилалии забонҳои хориҷии 
Тоҷикистон ба номи Сотим Улуғзода ба дисертатсияи номзадии 
Қаюмова Мубина Бобоевна дар мавзуи “Антропонимияи Кӯлоб ва 
атрофи он” барои дарёфти дараҷаи илмии номзади илмҳои филология аз 
рӯйи ихтисоси 10.02.01 - Забони тоҷикй пешниҳод шудааст

Яке аз воқеиятҳои фарҳанги инсонӣ номҳои ашхос мебошанд. 

Антропонимика номҳоро ба тариқи хронологӣ аз этносҳои гурӯҳи этносӣ дар 

вазъу ҳолати ташаккул, рушд ва тағйир ёфтани онҳо дар қонунҳои таърихии 

давраҳо меомӯзад. Антропонимҳо унсурҳои асосии соҳаи ономастикаи ин ё он 

забон мебошанд, ки номи пурраи одамон, номи мухтасари онҳо, номҳои дуюму 

баъдӣ, лақаб, насаб, номи падар, тахаллус ва дигарҳо мансуби онҳо мебошанд. 

Ҳар як шахс соҳиби номи хосса буда, дигар навъҳои антропонимияҳо 

ихтиёрианд, ки бо анъанаҳои таърихию фарҳангии мардум алоқаманданд ва бо 

диахронияи этнографӣ фарқ мекунанд. Бояд зикр намуд, ки ному насаб ва номи 

падар аз робитаҳои оилавӣ ва гурӯҳӣ ба вуҷуд омада, лақаб, тахаллус ва амсоли 

инҳо мақоми номи иловагиро доранд ва лақабу андронимҳоро шахсони дигар 

мегузоранд. Тахаллусро бошад, худи шахс бо сабабҳои гуногун интихоб карда 

метавонад. Муҳаққиқи диссертатсияи илмӣ қайд менамояд, ки ономастика як 

соҳаи маъмули антропология ба ҳисоб рафта, бо забоншиносии маърифатӣ ва 

этнолингвистика алоқамандӣ дорад ва ҳама намуди антропонимҳо бояд 

мавриди таҳлили забоншиносии маърифатӣ қарор гиранд. Ҳамзамон муаллиф 

зикр менамояд, ки таҳқиқи таърихию забоншиносии антропонимияи Кӯлоб ва 

атрофи он, ки дар онҳо тамоми анвои номҳо мавриди истифода қарор 

гирифтаанд, аҳаммияти муайян дошта метавонад ва таҳқиқ дар ин самт 

саривақтӣ ва пурарзиш мебошад.



Дар қисмати дараҷаи таҳқиқи мавзуъ диссертант ишора менамояд, ки 

ҷойгоҳ ва нақши ономастика, махсусан, антропонимика дар ёдгориҳои хаттӣ, 

осори адабӣ ва ҳудуду маконҳои муайян дар доираи якчанд корҳои илмӣ- 

таҳқиқотӣ ба анҷом расидаанд. Аз ҷумла, таҳқиқи топонимияи осори С.Айнӣ 

(М.Шодиев), ономастикаи “Самаки айёр” (Р.Шоев), антропонимияи Ашт 

(Ш.Ҳайдаров), “Форснома”-и Ибн-ал-Балхӣ (С.Ю. Абодуллоева), 

антропонимияи тоҷикони навоҳтии Шаҳритӯсу Қубодиён (М.Аюбова), 

антропонимҳои “Шоҳнома”-и Абулқосим Фирдавсӣ (Д.Ф.Майнусов), 

поэтонимияи “Шоҳнома” (С.Х.Қурбонмамадов), антропонимияи “Таърихи 

Табарӣ”-и Балъамӣ (Ф.Т.Давлатова), “Таърихи Систон” (ҷанбаи таърихӣ- 

забоншиносӣ) (Шаҳбози Рустамшо) ва муҳаққиқони зиёди рус аз ҷониби 

муҳаққиқи “Антропонимияи Кӯлоб ва атрофи он (таҳқиқи забоншиносӣ)” - 

Қаюмова Мубина, ки таҳқиқи антропонимияи ин минтақаро анҷом додааст, 

ёдовар шудааст.

Муҳаққиқ мақсади таҳқиқро муайян намуда, вазифаҳои дар пешмондаашро 

дар 8 банд овардааст. Объекти таҳқиқи мазкурро хусусиятҳои лингвистӣ ва 

предмети таҳқиқи номбурдаро номҳои хоси аҳолии шаҳри Кӯлоб ташкил 

медиҳанд.

Корҳои илмӣ-таҳқиқотии муҳаққиқон-забоншиносони ватанию хориҷӣ оид 

ба ономастикаи умумӣ ва эронӣ — В.И.Абаев, Е.Бенвенист, М.Майхофер, 

В.С.Айлерс, А.В.Суперанская, Дж. И.Эделман, Э.Мурзаев, О.Ғ.Ғафуров, 

Р.Х.Додихудоев, А.Л.Хромов, Ҷ.Алимӣ, Н.Офаридаев, О.Маҳмадҷонов, 

Ш.Исмоилов, С.Аблодуллоева, Ф.Д.Давлатова, Ш.Рустамшо асосҳои 

назариявии таҳқиқи Қаюмова Мубинаро ташкил додаанд.

Дар чор банд навгониҳои илмии таҳқиқ оварда шудаанд, ки ин ҳам бори 

аввал ба таҳқиқ кашидани антропонимикаи минтақаи Кӯлоб ва атрофи он, 

таҳқиқи асосии луғавӣ-маъноии антропонимҳо, муайян кардани ҷанбаҳои 

этнографӣ, таърихӣ-ҷуғрофӣ, иҷтимоӣ, иқтисодӣ, динию мазҳабӣ, фарҳангӣ ва 

ғайра мебошад.



Дар қисмати муқаддимавии кор нуктаҳои ба ҳимоя пешниҳодшаванда дар 

шаш банд оварда шудаанд. Диссертатсия аҳамияти назарию амалиро доро буда, 

таҳқиқи анҷомдодаи Қаюмова Мубина имкон фароҳам меорад, ки тасаввуроте 

оид ба таъриху этнографияи шаҳри Кӯлобу атрофи он ва ҳатто Хатлони Бостон 

пайдо шавад ва амалкарду рушди забонҳои эронӣ то андозае равшантар 

гарданд. Антропонимияи дар таҳқиқ таснифнамудаи диссертант барои таҳия ва 

тартиб додани луғати антропонимияи аҳолии шаҳри Кӯлоб ва атрофи он 

моҳиятан мусоидат карда, барои роҳандозии айнан чунин кор дар минтақаҳои 

дигари ҷумҳурӣ низ метавонад муфид бошад. Инчунин барои тартиб додани 

луғатҳои антропонимӣ ва ономастикии забонҳои форсӣ, тоҷикӣ ва дарӣ 

маводи диссертатсия мусоидат намуда, барои коркарди дастурҳои таълимӣ ва 

китобҳои дарсӣ оид ба таърихи забонҳои форсӣ, тоҷикӣ ва дарӣ, зимни хондани 

курсҳои махсус ва семинарҳои махсус оид ба ономастика дар факултетҳои 

филология, ҷуғрофия ва таърих манфиатнок аст.

Диссертатсия аз муқаддима, се боб, хулоса, рӯйхати ихтисорот ва адабиёт 

иборат мебошад. Боби якуми таҳқиқ “Тавсифи таърихию забоншиносии 

антропонимияи Кӯлоб ва атрофи он” ном дорад ва ба ҳафт зербоб ҷудо 

шудааст. Зербоби аввал перомуни мулоҳизоти муқаддимавӣ баҳс намуда, 

усулҳои таҳқиқи ономастикиро муайян менамояд ва шумораи онҳо ба 8-то 

мерасад. Исмҳои хос ва исмҳои ҷинс, фарқияти байни онҳо ва таснифоти ном 

дар ҳамин зербоб таҳлил мешаванд.

Дар зербоби сеюм Бохтар, Хатлон ва Кӯлоб таҳлил мегарданд. Дар 

интиҳои зербоб муаллиф номи 17 гузари Кулобро номбар намудааст. Дар 

зербоби чорум сухан оид ба антропонимия, сохтор ва калимасозии он рафта, 

дар атрофи масъалаи хусусиятҳои овозии Кӯлоб дар зербоби панҷум баҳс 

оростани муҳаққиқ ба назар мерасад, ки инчунин мавсуф ба ҳодисаи редуксия 

дучор шудани овози садонокҳо диққат дода, мисолҳои фаровон меорад, ки 

одатан дар ҳиҷоҳои безада дида мешавад. Дар диссертатсия сухан дар бораи 

талаффузи овозҳои ҳалқии “ҳ”, “ъ” инчунин ба ҳодисаҳои коҳишёбӣ ва 

табдилёбӣ дучор шудани онҳо меравад ва вобаста ба он мисолҳо оварда 



мешавад. Зербоби ҳафтуми диссертатсия “Сохтор ва таркиби антропонимия” 

ном дорад, ки дар навбати худ ба қисматҳо ҷудо шуда, дар он маълумот дар 

бораи антропонимияҳои сода, сохта, мураккаб ё антропоним-композит, 

антропоним-ибораҳо дода шудааст.

Боби дуюми диссертатсия “Тавсифи луғавию маъноии антропонимияи 

Кӯлоб” унвон дошта, аз зербобҳои алоҳида иборат аст. Зербоби аввали он дар 

бораи гурӯҳҳои луғавию маъноии антропонимия маълумот медиҳад. Дар ин 

қисмати кор ҷанбаи ҷаҳонбинии интихоби номҳо, вижагиҳоои этнолингвистии 

антропонимияи тоҷикии Кӯлоб, мавқеи эвфемизм ва табу дар антропонимияи 

тоҷикӣ, гурӯҳи луғавию маъноии номҳои теофорй, номҳои паёмбарону 

шахсони таърихӣ, саҳобагону модарони паёмбарон, корбурди адад, асбобу ашё, 

вожаҳои марбут ба соҳаи геология, дин, кайҳон, олами ҳайвонот, сифат тақвим, 

топонимия, тотемию набототӣ, унвонӣ, феълӣ, хешутаборӣ, ҳодисаҳои табиат, 

ва ғайра дар номгузории Кӯлоб матраҳ гардидаанд. Зербоби дуюми боби дуюм 

“Чандомади антропонимҳо” ном гирифтааст, ки баррасии чандомади 

номвожаҳои Кӯлоб дар ҷадвал оварда мешавад ва таҳлили оморӣ ба назар 

мерасад. Зерфасли сеюми боби мазкур “Ҷузъҳо (патронимҳои) сермаҳсули 

антропонимсоз” ном дошта, чунин ҷузъҳо мавриди таҳлилу баррасии муҳаққиқ 

қарор гирифтаанд. Дар диссертатсия мушоҳида мешавад, ки бо ин ё он ҷузъи 

номсоз шумораи зиёди номҳо ба миён омада, баъзеи онҳо ҳанӯз дар даврони 

қадим мавриди истеъмол будаанд, ки муҳаққиқ бо далелҳо ва сарчашмаҳо 

андешаҳои хешро тақвият медиҳад.

Дар боби сеюми кор Қаюмова Мубина диққати хешро ба таҳқиқи қабатҳои 

забонӣ ва патронимҳои номсоз равона намудааст. Дар рафти таҳияи 

диссертатсия ҳар як зербоби алоҳидаро ба антропонимияи забонҳои ҷудогона 

бахшидааст. Аз ҷумла, зербоби якум ба антропонимияи тоҷикӣ (эронӣ), зербоби 

дуюм ба антропонимияи арабӣ бахшида шудааст ва дар он ҷиҳати сохтории 

номҳо низ таҳлил мегардад ва қайд мешавад, ки номҳои аз забони арабй 

воридшудаи ин минтақа сода ва мураккаб мебошанд. Номҳои фаровони аз 

ҷиҳати сохт содаву мураккаби арабӣ фикри муҳаққиқро тақвият мебахшанд. 



Зербоби сеюм доир ба антропонимияи марбут ба забони юнонӣ баҳс менамояд, 

ки начандон шумораи зиёд дошта бошад ҳам, мавҷудияти ин қабил номҳо дар 

ин макон дида мешаванд. Зербоби чоруми ин қисмат ба номҳои яҳудӣ рабт 

дорад. Диссертант як қатор номҳое, ки ба забони тоҷикӣ бештар тавассути 

забони арабӣ дохил шудаанду ба забони яҳудӣ мансубанд, дар кор овардааст, 

ки дар Кӯлоб ва атрофи он то имрӯз ба кор мераванд. Номҳои мазкур ҳамон 

номҳое мебошанд, ки бо дин алоқаманданд ва ё номҳои паёмбаронанд. Зербоби 

панҷуми боби сеюми диссертатсия аз антропонимияи туркию муғулӣ ба 

хонанда маълумот медиҳад ва қайд мекунад, ки ин гуна номҳо дар минтақаи 

мавриди таҳқиқ ба кор рафта, як қабати муайяни антропонимияи Кӯлобро 

ташкил медиҳанд. Теъдоди онҳо нисбат ба антропонимияи забонҳои дигар 

бисёртар аст, зеро дар Кӯлоб ва атрофи он гурӯҳҳои этникии туркию муғулии 

турк, муғул, семиз, кесамиз, қатаған, чағатаған, тос, лос, барлос, лақай, ӯзбак, 

ҳазора, ҷалоирӣ ва дигарҳо ҳаёт ба сар бурдаанд. Зербоби ниҳоии ин боб ба 

антропонимияҳои омехта (гибрид) бахшида шудааст, яъне антропонимияе, ки 

як ҷузъи онҳо ба забони тоҷикӣ ва ҷузъи дигар ба антропонимияи забони 

бегона бахшида шудааст. Дар доираи боби мазкур муҳаққиқ тавонистааст, ки на 

танҳо антропонимияҳои мансуб ба забонҳои дигаре, ки дар атрофи Кӯлоб ба 

кор мераванд, нишон диҳад, балки омехташавии забонҳо дар номгузориро 

мавриди таҳлил қарор диҳад. Антропонимҳои марбут ба ду забон тоҷикӣ ва 

арабӣ дар ин минтақа бо ду роҳ сохта шудаанд, як гурӯҳ номҳо дар таркибашон 

аввал ҷузъҳои мансуб базабони тоҷикӣ ва баъд ба забони арабӣ ва ё баръакс, 

аввал ҷузъҳои мансуб ба забони арабӣ ва баъд ба забони тоҷикй доранд. 

Инчунин дар миёни антропонимияи ин минтақа калимаҳое ба назар мерасанд, 

ки ҳар ду номро ифода карда, мансуб ба забонҳои ғайритоҷикӣ, аз қабили 

Абуисҳоқ, Абдулмасеҳ ва ғайра мебошанд. Номҳои арабӣ-туркӣ зимни 

таҳлилҳо низ ба мушоҳида мерасанд, ки дар макони мавриди таҳқиқ то ҳол дар 

истеъмоланд.



Дар боби хулоса натиҷаи бадастомадаи таҳқиқ, ки мавриди таҳлилу баррасӣ 

қарор гирифтааст, дарҷ мешавад. Дар интиҳо замима оварда шудааст, ки луғати 

мухтасари антропонимияи аҳолии Кӯлобро дар он метавон дарёфт намуд.

Диссертатсияи Қаюмова Мубина таҳқиқи диссертатсионӣ ва натиҷаҳои 

илмиест, ки барои соҳаи забоншиносӣ аз манфиат холӣ нест. Хусусан дар соҳаи 

номшиносии қисмати ҷанубии кишвар ба вижа Кӯлоб ва атрофи он. Натиҷаҳои 

бадастомадаро дар соҳаҳои гуногун метавон истифода бурд, ки инҳо соҳаҳои 

таърихӣ, забоншиносӣ, ҷуғрофӣ, этнологию этнографӣ, луғату фарҳангнигорӣ 

ва номгузориҳо мебошанд. Дар баробари ин маводи диссертатсияро метавон 

дар таълиму тадриси машғулиятҳои фанҳои луғатшиносӣ, таърихи забон, 

фонетика ва ғ. истифода намуд.

Дар баробари заҳмати пурарзиш диссертатсияи Қаюмова Мубина баъзе 

камбудию норасоиҳоро ҳам дар бар гирифтааст, ки албатта онҳо ислоҳшаванда 

буда, ба арзиши илмии диссертатсия таъсири манфӣ намерасонанд. Камбудию 

норасоиҳои диссертатсияи мазкурро дар бандҳои алоҳида меорем:

1. Дар диссертатсия як қатор истилоҳоте ба кор мераванд, ки ба мавзуи таҳқиқ 

рабт доранд, вале муҳаққиқ ин истилоҳотро шарҳу тавзеҳ намедиҳад ва 

сарчашмаҳоро ишора наменамояд: саҳ.5, 52, 62, 64, 65, 68 ва 76.

2. Зимни овардани иқтибосу баъзе асарҳои илмӣ мушоҳида мешавад, ки 

сарчашма ва саҳифа дарҷ намешавад ё сарчашма ишора шудаасту саҳифа 

оварда нашудааст: саҳ. 17, 23, 28, 29, 30, 31, 32, 37, 39, 43, 44, 79, 103, 108.

3. Транскрипсияе, ки дар диссертатсия оварда шудааст, дар баъзе ҳолатҳо ниёз 

ба таҷдиди назар дорад.

4. Дар интиҳои бобҳо хулосабандй ба назар намерасад.

5. Дар саҳифаҳои 11 ва 12 шумораи мақолаҳои дар маҷаллаҳои 

тақризшавандаи Комиссияи олии аттестатсионии назди Президенти Ҷумҳурии 

Тоҷикистон ҷое 6-то ва ҷое 7-то ишора шудаанд.

6. Дар зерфасли “Антропонимҳои арабӣ” ҳам дар диссертатсия ва ҳам дар 

автореферат ҷузъи номҳои арабӣ - “Абд” -ро муаллиф пешванд номидааст, ки 

ба гумони мо ин калимаи маънодори арабй аст.



7. Ҳамчунин дар диссертатсия ғалатҳои имлоӣ (саҳ. 14, 16, 21, 28, 36, 44, 45, 

50, 51, 55, 77), услубӣ (саҳ. 40, 73, 75) ва китобатӣ (20, 77) роҳ дода шудаанд.

Норасоиҳо ва ғалатҳои дарҷшуда ба ҳеқ ваҷҳ ба арзиши илмии 

диссертатсия таъсир намерасонанд, зеро ислоҳшавандаанд. Диссертатсияи 

Қаюмова Мубина таҳти унвони “Антропонимияи Кӯлоб ва атрофи он” 

таҳқиқоти пурра баанҷомрасида буда, ба талаботи Комиссияи олии 

аттестатсионии Ҷумҳурии Тоҷикистон ҷавобгӯст ва муаллифи диссертатсия 

барои дарёфти дараҷаи илмии номзади илмҳои филология аз рӯйи ихтисоси 

10.02.01 - Забони тоҷикй сазовор аст.

Тақриз дар ҷаласаи васеи кафедраи забони тоҷикии Донишгоҳи 

байналмилалии забонҳои хориҷии Тоҷикистон ба номи Сотим Улуғзода қабул 

карда шудааст.

Иштирок дошт: 16 нафар

Натиҷаи овоздиҳӣ: “тарафдор” -16 нафар, “зид” - 0, “бетараф” - 0 

Қарори № 7/1 аз 28.02.2023 с.

Раисикунанда:
мудири кафедраи забони тоҷикии 
ДБЗХТ ба номи С.Улуғзода, номза, 
илмҳои филология, дотсент Усмонова Мунаввара Холиқовна

Омодакунандаи лоиҳаи тақриз
н.и.ф., дотсент / д Абдуллоева Гулрухсор

Зиёдуллоевна

'/$7 ЯтМ ҳ 
I КАД^ҲО 
1(ВА КОРҲОИ

МАХСУС у

Котиби илмӣ: С ...У^/С/^ Давлатов Ифтихор Асрорович
Имзоҳои М.Х.Усмонова,
Г.З.Абдуллоева ва И.А.Давлатовро 
тасдиқ менамоям.
Сардори Раёсати кадрҳо ва корҳои ~
махсуси ДБЗХТ ба номи С. Улуга^^У--—-Ужкупова Бибиҷон Ғаниҷоновна 
Нишонӣ: 734019, ш.Душанбе, /'Аг' /?
кӯчаи Муҳаммадиев 17/6
Донишгоҳи байналмилалии 
забонҳои хориҷии Тоҷикистон 
ба номи Сотим Улуғзода, 
Тел.: +992 37 232 50 00 
Факс: +992372325000
Сомона: мтуллсПхСҶ


